PAGE  
1

 Catatan Lengkap Pemerhatian 1
Peserta Kajian: Cikgu Zahida



                 Tarikh: 27.2.2013
Tajuk: Kajian Profil Guru Cemerlang



     Tempat: Bilik LINUS
           Sekolah Kebangsaan 2013



     Masa: 12.30-1.30
Petunjuk:
PKJ = Pengkaji;
PK1= Peserta Kajian 1
	KATEGORI/TEMA
	CATATAN PEMERHATIAN
	KODIFIKASI

	
	Saya sampai di kelas LINUS, SK Putrajaya lebih kurang pukul 12.30 tengah hari. Masa untuk sesi pemerhatian di kelas LINUS Pn. Zahida jam 12.30 hingga 1.30 tengah hari. Saya tidak dapat menemu bual beliau sebelumnya kerana beliau ketika itu mengajar di kelas matematik tahun 4. Jadi, saya mengambil keputusan menemu bual beliau selepas sesi pemerhatian nanti.
     Sampai di kelas tersebut kelihatan kasut-kasut murid tersusun rapi di rak yang disediakan dan sebahagian lagi di kaki lima sebelah kiri pintu masuk hadapan. Saya menanggalkan kasut lalu masuk ke kelas. Sebagaimana yang dijanjikan saya tidak menyapa salam terhadap Pn. Zahida kerana sesi penggambaran sedang dijalankan untuk dijadikan bahan bukti inovatif penggunaan Kit Pembelajaran bagi mempercepat proses membaca dan menulis perkataan suku kata tertutup dalam kalangan murid-murid LINUS.

     Kelihatan seorang lelaki dalam lingkungan 30-an sedang sibuk mengambil gambar dan rakaman video terhadap pelaksanaan pengajaran dan pembelajaran hari ini. Beliau menyapa saya secara perlahan dan mempersilakan saya duduk. Saya hanya tersenyum dan terus duduk di bahagian tepi kiri kelas. Saya mula membuat catatan pemerhatian sambil membuat sedikit rakaman video dan audio untuk membantu pemantapan data.

     Guru kelihatan duduk menghadap murid sebanyak 23 orang yang juga duduk dalam bentuk separuh bulatan di hadapannya. Jarak antara guru dengan kumpulan murid hanya lebih kurang 10 sentimeter sahaja. Keadaan mereka amat mesra (patutlah Pn. Zahida dianugerahi gelaran Guru Penyayang di sekolahnya). Dengan memakai baju kurung hitam berbunga merah dan tudung merah jambu, beliau meneruskan pengajarannya.

     Guru: Baik murid-murid cuba baca!

     Murid-murid: g, a, m = gam; b, a, s =bas . . .

Beliau menggunakan teknik pandang-sebut secara beramai-ramai terutama ketika meminta murid mengeja tujuh perkataan bersuku kata tertutup (eka suku) seperti ‘gam’, ‘bas’, ‘bot’ dan lain-lain yang disediakan sebagai isi pelajaran hari ini. Buku teks LINUS dipegangnya dengan keadaan terbuka. Guru sesekali merujuk buku tersebut. Selepas membaca secara mengeja, beberapa orang murid kemudian diminta menuliskan perkataan tersebut di papan Kit yang disediakan Pn. Zahida. Perkembangan pengajaran dan pembelajaran lancar lebih kurang 20 minit. Manakala jurugambar terus mengambil gambar dan membuat rakaman video dari pelbagai sudut. Saya sentiasa mengelak daripada termasuk dalam rakaman tersebut supaya tidak mencacatkan proses penggambaran di kelas LINUS Pn. Zahida.
     Proses pengajaran dan pembelajaran selanjutnya bertukar bentuk kepada susunan lazim. Guru mengambil kedudukan di meja guru di hadapan manakala murid-murid duduk di kerusi masing-masing menghadap papan tulis. Pada permukaan papan tulis yang berwarna putih itu telah tercatat tujuh perkataan ekasuku tertutup yang telah diajarkan oleh guru kepada mereka sebentar tadi. Guru memulangkan buku kerja murid-murid dengan memanggil nama mereka seorang demi seorang. Dia hafaz semua nama murid LINUS itu. Sambil itu ditegurnya murid yang tidak melafazkan ucapan terima kasih, “Aa...jangan lupa ucap apa? Terima kasih... ya.” Nampaknya ada penerapan nilai murni di situ. Seorang murid lelaki datang ke hadapan lalu bertanya muka surat pada buku kerja yang akan digunakan hari ini. “Buka muka surat 23 ya!” Kata Pn. Zahida. Kemudian beliau merapati seorang murid perempuan sambil meletakkan telapak tangannya ke dahi murid itu. Mungkin dia demam? Suasana senyap seketika. Semua murid mula membuat latihan membina dan menulis perkataan ekasuku bersuku kata tertutup. Beberapa orang murid mula berbincang-bincang bagi menyelesaikan tugasan tersebut. Pn. Zahida sentiasa bergerak memantau dan membimbing murid-muridnya dari meja ke meja. “Alia? Macamana eja ‘pen’?” Beliau menegur seorang murid yang terkial-kial menulis kata ekasuku ‘pen’.

     Masa berlalu lebih kurang sepuluh minit. Guru mula meminta murid yang telah siap menulis ke tujuh-tujuh kata ekasuku yang dicatatkan di papan tulis supaya menghantar buku kerja ke mejanya. Beberapa orang murid tidak dapat menyiapkannya dan diminta menyiapkannya di rumah.

     Guru menutup pengajarannya hari ini dengan mengulang kaji sebutan dan ejaan perkataan ekasuku di papan tulis hingga selesai ke tujuh-tujuhnya. Apabila saya bertanya kepada beberapa orang murid yang duduk berhampiran dengan saya, mereka menyatakan seronok belajar dengan Pn. Zahida dan boleh menyiapkan tugasan yang diberikan pada hari ini.

Sesi penggambaran proses pengajaran dan pembelajaran berbantukan Kit Pembelajaran LINUS selesai lebih kurang jam 1.20 tengah hari. Saya bersalaman dengan sebahagian murid yang duduk berhampiran dengan saya dan mengucapkan terima kasih kepada jurugambar. “Itu bukan jurukamera Dr.” Kata Pn. Zahida. “Dia bakal guru cemerlang juga. Sedang menunggu keputusan...” Tambah Pn. Zahida lagi. Guru lelaki itu melemparkan senyumannya kepada saya dan saya membalasnya.

      Sesi selanjutnya, temu bual dengan Pn. Zahida di Bilik Fail.

	


